
CYNGOR CYMUNED LLANBERIS 
____________________________ 

 
COFNODION CYFARFOD MIS IONAWR 2022:   
Cofnodion cyfarfod y Cyngor a gynhaliwyd yn Y Ganolfan, Llanberis nos Fercher y 12fed o Ionawr, 2022 am 6.30 y.h. 
Estynnwyd croeso gan y Cadeirydd i’r aelodau. Cadwyd rheolau pellter a glendid. 
 
1 PRESENNOL ac YMDDIHEURIADAU: 
Ward Padarn:  Rhys ap Gwilym (Cadeirydd), Heather L Jones, Cyng. Kevin Morris Jones, Kim Jones, Helen Sharp,  
Ward Peris:  Iola Owen, Llinos Haf Pritchard. 
Ymddiheuriadau:  Gwilym Evans, Bethan Holding, Olwen Gwilym, Iwan Harding, Trystan Thomas. 
Hefyd yn bresennol:  Dei Tomos (Clerc). 
  
2 CROESAWU:  
Croesawyd Elen Hughes a Mari Beynon Owen y naill yn gweithio i Awdurdod Parc Cenedlaethol Eryri (APCE a'r llall i 
Chambers Conservation mewn perthynas a prosiect newydd Ardaloedd Cadwraeth Eryri sy'n addas ar gyfer yr Unfed 
Ganrif ar Hugain. Ymhlith y 14 ardal o fewn ffiniau'r Parc mae canol pentref Nantperis. 
Eglurwyd fod hon yn Ardal Cadwraeth ers sawl blwyddyn ac fod APCE yn adolygu'r cynlluniau ac yn ystyried o bosib 
mwy nag adeiladau'n unig. Ar hyn o bryd mae'r Ardal Cadwraeth yn y Nant yn cynnwys yr Eglwys, tafarn Ty'n Llan, 
Capel Rehoboth a'r hen Ysgol, Rhesdai Glanrafon, yr hen Bost, Bron Eryri, Dôl Peris a Ty'n Lôn Awgrymir ehangu peth 
ar hynny a bydd APCE ymgynghori ynglyn â hynny'n fuan er mwyn ystyried dyheadau y pentrefwyr ar sut i ddiogelu'r 
pentref yn well. 
 
3 DATGAN BUDDIANT:  
Cofnodir, os yn berthnasol, o dan y gwahanol benawdau. 
 
4 CADARNHAU COFNODION: 
Cadarnhawyd cofnodion cyfarfod nos Fercher, yr 8fed o Ragfyr, fel rhai cywir ac fe'i llofnodwyd gan y Cadeirydd.  
Cynnig ac eilio: IO / HLJ. 
 
5 MATERION YN CODI O’R COFNODION:       . 
1. Cyflwr fflat yn Maes Padarn: 
Unwaith eto daeth cwynion am y fflat ym Maes Padarn ac addewidion gan gwmni Adra i wneud gwaith ar ddyddiau 
penodol wedi eu torri. Roedd y Clerc wedi ysgrifennu eto at y cwmni ac wedi gofyn am ymateb oddi wrth y Prif 
Weithredwr. Yn y cyfamser yn y cyfarfod dywedodd y Cyng KMJ iddo dderbyn ebost yn dweud fod peth o'r gwaith 
wedi ei wneud, ac am iddo roi gwybod i'r Clerc (a oedd wedi ysgrifennu yn benodol ynglyn a'r torri addewid). Chafwyd 
dim eglurhad pam na chysylltwyd a'r Clerc, ond addawodd ef holi ymhellach 
• [DATGAN DIDDORDEB: Gan fod KJ yn gyflogedig gan Adra, wnaeth hi ddim cymeryd rhan yn y drafodaeth] 
2. Cyngor Gwynedd (CG) - Llifogydd A4086: 
Dim pellach i'w adrodd, ond KMJ newydd gysylltu eto gyda Cyngor Gwynedd am y dŵr rhwng Ynys Wen a mynediad Y 
Glyn.  
3. Goleuadau Nadolig: 
Adroddwyd i'r coed wedi a'u goleuadau newydd fod yn llwyddiant eleni gyda cryn ganmol yn ôl yr aelodau. Diolchwyd 
i'r nifer fach a fu yn eu codi a'u tynnu i lawr a hynny y ddau dro mewn tywydd stormus. Cytunwyd bod rhaid ystyried 
ail oleuo'r Stryd Fawr bron yn gyfangwbl erbyn y flwyddyn nesaf, a pharatoi yn ddigon buan at hynny. Dywedodd IO 
iddi ddeall fod rhai cynghorau yn llogi goleuadau stryd. Byddai hynny yn rhywbeth i'w ystyried. 
4. Cae Pel-droed UEFA: 
At yr arian a addawyd gan Cist Gwynedd (£15,000) a'r arian a dderbyniwyd gan gwmni First Hydro (£2,500) 
adroddodd y Clerc iddo gael addewid am £5,000 oddi wrth Elusen Dyffryn Peris sy'n derbyn arian o'r cwmni trydan-
dŵr Ynni Padarn Peris. Bydd hyn fwy neu lai yn talu'n gyfangwbl am y gwaith a bydd modd hawlio'r TAW yn ôl hefyd. 
Mynegwyd diolch i'r gwahanol gyrff am eu cyfraniadau. Mae'r gwaith wedi ei archebu, bydd angen talu blaen-dâl o 
60% yn y dyfodol agos. 
5. Cysgodfan Bws: 
Adroddwyd fod y gysgodfan newydd wedi ei harchebu, cafwyd cadarnhad hefyd y bydd y cwmni a'i gosododd yn y 
gorffennol yn barod i osod hon hefyd. 

4. Arolwg Ail-gartrefi a Llety hunan-ddarpar ( Air B&B): 
Adroddwyd fod rhai aelodau wedi dechrau yr arolwg o dai gwyliau a thai gwag, pwyswyd am gwblhau'r gwaith erbyn 
y cyfarfod nesaf. 
5. Y Fynwent: 
Adroddwyd bod ymwelwyr a'r Fynwent yn gadael blodau gwastraff o gwmpas y biniau yn lle yn y biniau eu hunain am 
fod y biniau yn ymddangos yn llawn. Penderfynwyd gosod arwydd i ofyn i bobl i gadw'r Fynwent yn daclus a 
defnyddio'r biniau niferus. 
 
6 MATERION ERAILL 
1. Coed Fictoria: 
Awgrymodd y Cyng KMJ y byddai'n hoffi gweld y llwybr cyhoeddus trwy Goed Fictoria yn dod yn lwybr swyddogol i'r 
Wyddfa o Lanberis. Mae'r llwybr yma yn mynd o'r A4086 o flaen y Gwesty hyd at Benceunant. Byddai defnyddio hwn 
yn golygu llawer llai o bobl a thrafnidaeth ar y ffordd heibio Teras Efrog, Bythynod y Faenol a Maes Derlwyn. 
Trafodwyd na fyddai'n hawdd cael pawb i ddefnyddio'r llwybr ond fe allai wneud gwahaniaeth a phenderfynwyd yn 
unfrydol y dylid ysgrifennu at Awdurdod Parc Cenedlaethol Eryri (APCE) i ymgynghori. 
2. APCE - Gwella Llwybr: 
Bu cysylltiad pellach rhwng Prif Warden y Gogledd i APCE a'r Clerc ynglyn a'r bwriad i wella'r llwybr oedd yn arwain o'r 
Brithdir tuag at Benceunant Uchaf ac i holi am ymateb y Cyngor. Bydd peth newid yn y cynlluniau a gyflwynwyd yn ôl 
yn yr hydref ond roedd y Warden yn awyddus i gael ymateb y Cyngor.  
Yn naturiol mae'r Cyngor yn croesawu unrhyw fwriad i wella llwybrau'r ardal ond yn bryderus fod gormod o waith ar 
rai llwybrau. Engraifft oedd y llwybr trwy Fwlch Maesgwm sydd yn hynod o lydan ac wedi ei wynebu a cherrig mân. Y 
teimlad gan y rhai a oedd yn gyfarwydd a'r gwaith hwnnw oedd ei fod yn ormodol. Er yn cydnabod ei bwysigrwydd fel 
rhan o lwybr cylch o gwmpas Yr Wyddfa. ac i gysylltu Dyffryn Peris a Nant y Betws y farn oedd fod y llwybr erbyn hyn 
yn gyfangwbl rhy fawr ac allan o gymeriad. Ym marn yr aelodau roedd angen cynildeb a chadw at natur a chymeriad 
ardal wrth adnewyddu llwybrau gan gofio hefyd fod cynnal a chadw'r llwybrau mawr yn mynd i fod yn gostus yn y 
dyfodol. 
3. Cysgodfannau Bws; Cae'r Ddôl: 
Nodwyd eu bod angen eu trwsio. Adroddodd y Clerc iddo roi gwybod ar ddau achlysur i CG. 
 
7 GOHEBIAETH: 
1. Un Llais Cymru: 
Daeth nodyn i law yn egluro'r rheolau diweddaraf ynglyn a Covid-19 a chynnal cyfarfodydd cyhoeddus. Yn y nodiadau 
roeddd eglurhad ynglyn a chyfrifoldeb trefnwyr cyfarfodydd. Roedd y Clerc wedi anfon copi at ysgrifennydd Pwyllgor 
Y Ganolfan i wneud yn siwr ei fod yn ymwybodol o'r cyngor a'r rheolau diweddaraf. 
2 CG- Cynhadledd Twristiaeth Cynaliadwy yng Ngwynedd: 
Bydd dwy gynhadledd ar gyfer gwahanol ardaloedd. Dyddiad cynhadledd Bro Peris ydi'r 7fed o Chwefror am 4yh ac 
angen cofrestru erbyn 02 Chwefror. 
3. National Grid 
Nodyn pellach am y gwaith sydd ar y gweill eleni i adnewyddu'r cysylltiad rhwng First Hydro a'r Grid ym Mhentir. 
4. Llywodraeth Cymru (LlC) - Y Gweinidog Cyllid a Llywodraeth Leol: 
Nodyn gan y Gweinidog i ddweud y bydd LlC yn bwrw 'mlaen a deddfwriaeth a fydd yn caniatau creu Cynghorau 
Cymuned Cymwys (Pŵer Cymhwysedd Cyffredinol) er mwyn i rai cynghorau, os dymunant, i symud o'u statws 
presennol i bŵer cymhwysedd cyffredinol lle bydd rhaid i'w Clercod fod wedi ennill cymwysterau proffesiynol. Mater 
o ddewis fydd hyn ond fydd dim gorfodaeth ar unrhyw gyngor i newid o'u statws presennol. Daw'r newidiadau i rym 
ar y 5ed o Fai 2022. 
5. APCE: Ymgynghoriad Cyhoeddus Canllaw Cynllunio Atodol: 
Yr ymgynghoriad ar agor tan y 9fed o Chwefror yn dilyn dynodi Tirwedd Llechi Gogledd-orllewin Cymru fel Safle 
Treftadaeth y Byd. 
6. CG - Mainc Cyfeillgarwch: 
Cynllun yn gofyn am neilltuo nifer o feinciau i fod yn Fainc Cyfeillgarwch. O weld y gwaith a wnaed mewn ardaloedd 
eraill penderfynwyd peidio ymuno a'r cynllun. Gwelwyd lluniau o feinciau wedi eu paentio a theimlid bod peth o'r 
gwaith yn amaturaidd ac mewn blwyddyn neu ddwy byddai angen eu hail baentio. Penderfynwyd gwrthod. 
 
8 MATERION ARIANNOL: 
1) Yn y Banc ar yr 28ain o Ragfyr, 2021:     
Cyfrif Cyfredol: £20,294.86    Cyfrif Cadw: £5,366.38                      

2) Cadarnhawyd y taliadau canlynol:  
CYFANSWM   …   …  £670.61      
 
3) Arian a dderbyniwyd rhwng 29/11/2020 a 28/12/2021:  
CYFANSWM   …   …  £3,045.00     

   

Cynnig ac eilio: HS / KMJ    
              
9 CYLLIDEB A PRAESEPT: 
Dywedwyd mai chwyddiant oedd y pryder mwya ar hyn o bryd wrth geisio gosod cyllideb ar gyfer y flwyddyn ariannol 
newydd. Mae'r flwyddyn bresennol wedi bod yn un o wario sylweddol gyda offer newydd (cwrs coed a rhaffau a 
siglen ddwbl) wedi eu gosod yn y maes chwarae ger y llyn, sy'n wariant o bron i ugain mil o bunnau. Wrth gwrs mae'n 
lecyn deniadol a phoblogaidd ac mae'n fwy na thebyg fod tipyn o gerdded oddi yno i'r Stryd Fawr yn dod yn sgîl 
ymweld a'r cae. Cyn diwedd y flwyddyn hefyd bydd y cae pel droed pob tywydd wedi cael wyneb newydd, ond heb 
fawr ddim cost i'r Cyngor oherwydd cymorth hael gwahanol gyrff. Mae angen peth gwario eto yn y cae chwarae ger y 
llyn lle mae angen offer i'r plant lleiaf un yn ogystal a gwella'r goleuadau Nadolig ar y Stryd Fawr. Hefyd bydd angen 
cefnogi'r Cynllun Cofeb sydd bellach dan reolaeth pwylllgor allanol. 
Penderfynwyd ar gynyddu'r braesept £2,000 a byddai hynny yn golygu £2.54 o gynydd ar dreth Band D. 
Mae Sylfaen Drethiannol Cymuned Llanberis yn £788.78, felly i godi treth o £1,000 mae'n dod yn £1.27  
(£1,000 / 788.78). I ychwanegu £2,000 at y praesept dyna £2.54 o gynydd a gyda praesept o £34,000, sef £2,000 yn 
fwy na'r llynedd bydd y dreth gymunedol yn (34 x £1.27) sef £43.18 (34 x £1.27) i gartrefi Band D. 
  

10 ADRODDIADAU ALLANOL: 
1. Mynydd Gwefru: 
Adroddiad gan y Cyng KMJ iddo fynychu cyfarfod rhithiol gyda cwmni Engie. Prin fod dim wedi newid ers y 
cyfarfodydd blaenorol. 
11 CYFARFOD NESAF:         
Dyddiad y cyfarfod nesaf.  Nos Fercher, 9fed o Chwefror, 2022 am 7.00yh yn Y Ganolfan. 
 
 
 
Arwyddwyd a chafwyd yn gywir:  
 
 
Cadeirydd: Rhys ap Gwilym       
 
Clerc: Dei Tomos        Dyddiad 9fed o Chwefror, 2022 

